
             Mars
Aðalfundur Búnaðarsamtaka Vesturlands 

Aðalfundur Búnaðarsamtaka Vesturlands verður haldinn að Breiðabliki á Snæfellsnesi þann 
29. mars næstkomandi og hefst kl. 11:00.  

Á dagskrá eru samþykktabreytingar, venjuleg aðalfundarstörf og önnur mál.

Kynning á tillögu stjórnar um breytingar á 7. grein samþykkta BV:

Aðalfundur BV haldinn í Fossatúni 5. apríl 2006 samþykkti eftirfarandi tillögu:

“Aðalfundur BV haldinn í Fossatúni 5. apríl 2006 leggur til að fulltrúi Snæfellinga í stjórn BV haldi sínu umboði fram að næsta aðalfundi þótt sýslumörkum verði breytt,

enda standist það lögfræðilega skoðun.

Jafnframt leggur fundurinn til við stjórn að hún hlutist til um að 7. gr. samþykkta BV verði tekin til endurskoðunar á næsta aðalfundi”.
Meirihluti stjórnar BV ákvað á fundi sínum 16. mars síðastliðinn að leggja til breytingu á 7. grein samþykkta BV þannig:
Tillaga að breyttri 7. grein samþykkta BV

Á aðalfundi skal kjósa ósvæðabundið 5 manna stjórn Búnaðarsamtakanna og 3 varamenn, svo og skoðunarmenn reikninga og löggiltan endurskoðanda. Fyrst skal formaður kosinn.  Síðan eru kosnir 4 stjórnarmenn. Kjósa skal 3 varamenn í stjórn og skal atkvæðamagn ráða uppröðun þeirra.  Séu atkvæði manna í kosningum jöfn skal kjósa aftur milli þeirra sem jafnir eru. Stjórnin kýs varaformann úr sínum hópi. Skoðunarmenn skulu vera tveir og jafnmargir til vara. Kjörtími stjórnar, varamanna hennar, skoðunarmanna og varaskoðunarmanna og löggilts endurskoðanda er milli aðalfunda.


Allir félagsmenn aðildarfélaganna eru skyldir til að taka kosningu eitt kjörtímabil til þeirra starfa sem samtökin kjósa menn til og ákveðið er í samþykktum þessum

Núgildandi 7. gr. sem lagt er til að falli út

Á aðalfundi skal kjósa 5 manna stjórn Búnaðarsamtakanna og varastjórn, svo og skoðunarmenn reikninga og löggiltan endurskoðanda. Fyrst skal formaður kosinn sameiginlega og án svæðabindingar. Síðan skulu fulltrúar úr Mýra- og Borgarfjarðarsýslu kjósa 2 stjórnarmenn, fulltrúar úr Snæfellsness- og Hnappadalssýslu 1 stjórnarmann og fulltrúar úr Dalasýslu einn stjórnarmann. Varamaður sem tekur sæti í stjórn í forföllum formanns, skal kosinn á undan öðrum varamönnum og án svæðabindingar. Varamenn annarra stjórnarmanna eru að lokum kosnir svæðabundið. Stjórnin kýs varaformann úr sínum hópi. Skoðunarmenn skulu vera tveir og jafnmargir til vara. Kjörtími stjórnar, varamanna hennar, skoðunarmanna og varaskoðunarmanna og löggilts endurskoðanda er milli aðalfunda.


Allir félagsmenn aðildarfélaganna eru skyldir til að taka kosningu eitt kjörtímabil til þeirra starfa sem samtökin kjósa menn til og ákveðið er í samþykktum þessum. 

Um fulltrúakjör á aðalfund
Athygli er vakin á eftirfarandi ákvæðum í samþykktum BV:

Úr 6. gr.

“Aðalfundur Búnaðarsamtaka Vesturlands skal haldinn fyrir lok aprílmánaðar ár hvert. Þau ár sem kosning til Búnaðarþings fer fram skal þó ákvæði samþykkta Bændasamtaka Íslands gilda eftir því sem við á. Hvert búnaðarfélag innan samtakanna kýs fulltrúa til setu á aðal- og aukafundum þeirra sem hér segir:


Félög með 11 til 20 félaga kjósi 1 fulltrúa.


Félög með 21 til 30 félaga kjósi 2 fulltrúa.


Félög með 31 til 40 félaga kjósi 3 fulltrúa.


Félög með 41 til 50 félaga kjósi 4 fulltrúa


og félög með 51 félaga og fleiri kjósi 5 fulltrúa.


Kosning fulltrúanna gildir í eitt ár.

Auk þess eiga þar sæti með málfrelsi og tillögurétt fulltrúar búgreinafélaganna, búnaðarþingsfulltrúar á Vesturlandi, starfsmenn Búnaðarsamtakanna og stjórnarmenn þeirra.

Aðalfundur skal boðaður skriflega eða á annan sannanlegan hátt með minnst viku fyrirvara. Hann er lögmætur ef 2/3 hlutar fulltrúa eru mættir. Fundurinn skal opinn öllum félagsmönnum í aðildarfélögum Búnaðarsamtakanna, með málfrelsi og tillögurétt. Sama á við um aukafundi”.

Vinsamlegast látið vita um þátttöku á fundinn á skrifstofu BV á netfangið bv@bondi.is eða í síma 437-1215.
Grænfóðurblöndur í heilfóður

Dagana 4.-8. mars heimsótti sænskur fóðurráðgjafi 14 kúabú á svæði BV. Margt athyglisvert kom fram í heimsóknunum, meðal annars tengt heilfóðri. Dæmigert íslenskt kúahey er snemmslegið með góðu orkugildi og mjög háu próteini. Kýrnar geta ekki nýtt sér próteinið og við fáum vandamál með of hátt úrefni í mjólkinni. Heilskorið bygg hentar mjög vel á móti próteinríku rúlluheyi. Bygginu er sáð á hefðbundinn hátt en slegið 5-6 vikum eftir skrið (oftast síðustu vikuna í ágúst) þegar það hefur náð gulþroska. Það er síðan verkað í rúllur eða flatgryfjur. Nauðsynlegt er að saxa þetta fóður, annað hvort við hirðingu með múgsaxa eða við fóðrun með heilfóðurvagni. 

Einnig má mæla með blöndu af byggi og ertum. Æskilegt sáðmagn er 150-200 kg/ha af ertum og 75-100 kg af byggi; skorið í lok ágúst. Þessi blanda þolir mjög lítið köfnunarefni í áburði (20-30 kg N).  Hér gildir einnig að nauðsynlegt er að saxa fóðrið áður en það er fóðrað. 
Nokkrir punktar um heilfóðrun

Heilfóðurkerfi eru dýr og skila ekki arði nema:

 - gróffóðrið sé mjög gott (engin mygla, engin mold o.þh.)

 - orkustyrkur blöndunnar sé frekar mikill (0,87-0,90 Fem/kg þ.e.)

 - að í blönduna sé sett vítamín og steinefni í réttum hlutföllum

 - vandlega sé fylgst með þurrefnisinnihaldi gróffóðursins.

 - geldkýrnar fái sérstakt fóður (max: 0,75 Fem/kg þ.e.)

Bændur eru hvattir til að skoða vandlega aðra kosti en heilfóðurkerfi þegar kemur að því að vélvæða fóðrunina. Í mörgum tilfellum má ná fram verulegri vinnuhagræðingu og fóðrunarlegum framförum án mjög mikilla fjárfestinga. 
Alhliða námskeið í fagforritum Bændasamtaka Íslands og frumsýning á fjárvís.is, nýju skýrsluhaldsforriti í sauðfjárrækt

Ákveðið hefur verið að halda námskeið í fagforritum BÍ á Hvanneyri sem hér segir:

· Mánudagur 2. apríl kl. 9:00.  

Fundarsalur í risi Hvanneyrargötu 3 (sama hús og skrifstofur BV.)

Reiknað er með að þátttakendur sem voru skráðir á áður auglýst námskeið á Hvanneyri (það sem var fellt niður) séu skráðir sem þátttakendur á þessu námskeiði auk þess sem hægt er að bæta nokkrum við.

Skráning er á skrifstofu Búnaðarsamtaka Vesturlands í síma 437-1215 eða með tölvupósti bv@bondi.is fyrir miðvikudaginn 28. mars nk.
Af gefnu tilefni skal bent á eftirfarandi:

· Um eins dags námskeið er að ræða.

· Þátttakendur hafa með sér tölvur og skjái (muna eftir snúrum, köplum, fjöltengjum og tilheyrandi).

· Námskeiðsgjald er 11.000 kr. Starfsmenntasjóður bænda styrkir þátttakendur um 10.000 kr. og verður sótt um þann styrk á námskeiðinu. Hjón geta komið á einu námskeiðsgjaldi og þá fengið einfaldan styrk. Þátttakendur greiða fæðiskostnað en séð er fyrir fæði á hverju svæði.

· Fjárvís.is hefur kallað á öflugar nettengingar t.d. ADSL, DSL eða örbylgju en nú er komin fram ný lausn til að nýta ISDN-tengingar með ágætum árangri og verður þessi leið kynnt á námskeiðinu. Sjá kynningu á heimasíðum BÍ og BV.

· Framangreind námskeið eru yfirgripsmikil kynning á forritum BÍ sem eru fjarvis.is, dkBúbót, Ískýr, Huppa, Mark, NPK og WorldFengur, auk þess sem kjörið tækifæri gefst til hverskonar tilsagnar varðandi tölvur, láta yfirfara tölvurnar, vírusleita, setja upp forrit o.fl.

· Varðandi frekari upplýsingar, sjá kynningartexta sem áður birtist í síðasta fréttabréfi okkar sem og á heimasíðu BV.

Námskeið um kynbætur sauðfjár

Námskeið um kynbætur sauðfjár verður haldið 27. - 28. mars í sal Rauða krossins í Búðardal (við hlið Upplýsingamiðstöðvar og handverkshúss). Námskeiðið stendur yfir frá kl. 10:00 til 17:00 á þriðjudeginum og 10:00 til 15:00 á miðvikudeginum. Á námskeiðinu verður fjallað um kynbætur sauðfjár, ræktunarstarfið almennt í landinu, skýrsluhald, afkvæmarannsóknir, líflambaval og fleiri skylda þætti. Frummælandi verður Jón Viðar Jónmundsson.

Námskeiðsgjald er 5.000 kr. (auk vsk) á þátttakanda og skráning fer fram á skrifstofu BV í síma 437-1215 eða með tölvupósti bv@bondi.is fyrir 23. mars. Fjöldi takmarkast við 13-15 þátttakendur.  Bent skal á að hægt er að sækja um styrk vegna námskeiðsins í Starfsmenntasjóð bænda - SBÍ. Sjá umfjöllun um sjóðinn á heimasíðu BÍ,  www.bondi.is.
Til sauðfjárbænda

Landbúnaðarháskólinn verður með opið hús í kennslu- og rannsóknafjárhúsunum að Hesti í Borgarfirði laugardaginn 24. mars næstkomandi frá kl. 13 til 17. Athygli er vakin á því að þetta er ekki sami dagur og kom fram í grein í Bændablaðinu á sínum tíma. 
Á opna húsinu verða m.a. kynnt rannsóknaverkefni í sauðfjárrækt á vegum LbhÍ og samstarfsaðila, auk fyrirhugaðra verkefna á komandi misserum. Þá verða lambhrútar sem eru í afkvæmarannsókn kynntir og auk þess verða ýmsar hressilegar uppákomur yfir daginn ætlaðar bæði börnum og fullorðnum. Þá hefur LbhÍ fengið til liðs við sig mikinn fjölda fyrirtækja og stofnana sem verða með kynningar á vörum og þjónustu bæði fyrir sauðfjárbændur og aðra bændur á þessum opna degi. 

Landbúnaðarháskólinn hvetur alla bændur, jafnt sauðfjárbændur sem aðra, sem og annað áhugafólk um íslenskan landbúnað að koma í heimsókn að Hesti laugardaginn 24. mars og kynna sér starfsemi LbhÍ auk þess að fá kynningu á ýmsum vörum og þjónustu fyrir landbúnaðinn.
Netfangalisti og Heimasíða BV

Það færist sífellt í vöxt að tilkynningar og ýmsar upplýsingar séu sendar til manna með rafrænum hætti. Bændur eru hvattir til að tilkynna um ný netföng eða breytingar á netföngum og munum við þá bæta viðkomandi á póstlistann okkar. Þeir sem hafa aðgang að tölvu eru hvattir til að skoða heimasíðuna okkar, www.buvest.is. Þar má finna ýmsar upplýsingar og ábendingar um efni sem hægt væri að setja þar inn eru vel þegnar. Bændum sem eru með heimasíðu sjálfir er velkomið að senda okkur upplýsingar um hana og við setjum hana sem hlekk á heimasíðu BV. 

Brunavarnarátak í sveitum

Eins og kynnt var í síðasta fréttabréfi hafa Búnaðarsamtökin farið af stað með brunavarnarátak í samstarfi við tryggingarfélögin og nokkur sveitarfélög. Nokkrir bæir hafa verið heimsóttir og verður heimsóknum haldið áfram á næstunni. Þá hafa samtökin komið því til leiðar að sett hefur verið upp sérhæft brunavarnarkerfi fyrir búfjárhús á einum bæ. Brunavarnerkefið sem er frá Drengen AS í Noregi hefur þá sérstöðu að það byggist upp á að loft og þar með reykur er sogaður eftir lögnum og síaður áður en hann fer í gegnum skynjara. Hefðbundin kerfi byggjast upp á skynjurum sem gjarnan verða óvirkir í búfjárhúsum vegna mismikils raka, hitastigsbreytinga og óhreininda. Reynsla norðmanna af þessum kerfum er sú að þau séu mun öruggari og að það sé minna um falskar viðvaranir en í öðrum gerðum. 
Ef tekið er dæmi af venjulegu fjósi getur efniskostnaður verið um 175.000.- og vinna við að koma upp kerfi af þessari gerð 1-2 dagar. Við höfum hug á að koma upp fleiri kerfum til reynslu. Áhugassamir eru hvattir til að hafa samband við Guðmund Hallgrímsson.  

Von er á öðrum framleiðanda frá Noregi sem hefur jafnvel í huga að setja upp sýniseintak af sínu kerfi.

Mynd af síðunni www.drengen.no sem sýnir hugmyndina um það hvernig loft eða reykur er sogaður inn í miðlæga einingu þar sem skynjarinn er.

